
ʻO ka Mea Nui 
na Kamaliʻikupono Hanohano 

 I kēia mau lā neoneo, paio nā kānaka me ke 

aupuni e kū ana ma Hawaiʻi nei. ʻAʻohe aliʻi 

nāna e noho aupuni i kēia wā, a eia hoʻi, ʻaʻohe 

kanaka e kīpū lani i nā aliʻi. No laila, ʻo ka 

hapanui o nā kānaka e noho nei ma kēia ʻāina, 

makemake nō e kipi i ke aupuni a hoʻohuli nō i 

hiki ke kūʻokoʻa. Wahi a kekahi kanaka, ʻo ke 

kipi ʻana ka mea nui. 

I ka wā kahiko loa, ma mua o ka hōʻea ʻana mai 

o ka poʻe ʻē, inā ʻaʻole makemake ʻia ke aliʻi a i 

ʻole noho hewa ke aliʻi, kaua nō a hoʻohuli ʻia 

ke aupuni hewa. Like ia hana me ko Umi lāua o 

Hākau, me ko Kamehameha lāua o Kiwalaʻō, a 

me ko nā aliʻi like ʻole. Hiki ke maopopo ke 

kumu o ke ʻano o nā kānaka e kūʻē i kēia lā. Inā 

hewa ke alakaʻi, piʻi ke kai o nā kānaka a kipi nō. 

Akā nō naʻe, ua huli ke au. Mai ka wā kahiko a 

hiki i kēia manawa, ua pilikia ka moʻomeheu 

Hawaiʻi. ʻO kekahi mau mea, ua nalowale. Mai 

poina ka manaʻo o ka wā kahiko loa. ʻO ia ka 

mea nui. Wahi a ka poʻe i kapuaʻi wāwae ma 

mua o kākou, he mau pilikia like nō i ia wā. ʻO 

ka poʻe kākau o ka wā kahiko: Kamakau, 

Unauna, ʻAuwai, a me Poepoe kekahi, pēlā nō. I 

ko lākou kākau ʻana, ua kāhea aku i nā 

makamaka o Hawaiʻi nei. I ke au nei, emi ana nā 

makaʻāinana i hoihoi i ke aʻo i ka ʻōlelo 

makuahine a me nā mea Hawaiʻi kūpono. 

Maopopo iaʻu ka piʻi ʻana o ka huhū wela loa i 

loko o ʻoukou. Like koʻu naʻau. Akā nō naʻe, ma 

mua o ke kū ʻokoʻa o Hawaiʻi nei, he aupuni ea, 

e hoʻoikaika kākou i ka manaʻo o ko kākou mau 

kūpuna mai ka wā kahiko a hiki i kēia manawa. 

Mai kāpae i ka ihe, ka hae, a me ka papa hōʻike i 

hiki ke kūʻē, akā e kuapo ʻia ko kākou leo kūʻē 

me ka pepeiao hoʻolohe pono. I kulu ka manawa 

e kū hou. ʻO ke kahua ma mua, ma hope ke 

kūkulu. 

I ka nūpepa Ka Nai Aupuni, ua paʻi ʻia ka paukū 

ʻo “Ka Ipu Alabata” e Poepoe. ʻAno maʻalahi ka 

heluhelu ʻana i hiki i nā ʻōiwi a pau ke 

hoʻomaopopo. 

“He mea pono e heluhelu ʻia kēia me ka 

hoʻomaopopo pono loa ʻia e ʻoe e ka mea e 

heluhelu ana i kēia mau manaʻo. Ua ʻike ʻia o ka 

Lāhui Hawaiʻi ʻōpio o kēia au hou e neʻe nei, 

ʻaʻole loa i paʻa iā lākou ka moʻolelo o ko lākou 

lāhui iho.” 

Ua hoʻomau ʻo Poepoe i kēia manaʻo i kona 

kākau ʻana a hōʻeuʻeu i nā ʻōiwi, E ALA MAI! 

E akahele kākou. Inā kuli ka pepeiao, e nalowale 

ana ko kākou wahi moʻomeheu. No kēia 

manawa e kāpae nō kākou i ke kaua me ke 

aupuni e kū nei me ka hewa loa. E hoʻomana 

kākou, kekahi me kekahi, a hoʻi hou i ka piko. 

Nui nā kānaka e hoʻomaopopo ʻole i ka 

moʻokūʻauhau, ka ʻōlelo makuahine, a me nā 

mea Hawaiʻi ʻoiaʻiʻo. Heluhelu ʻia i ka manawa 

hoʻokahi, a pau ka ʻike ʻia. Hewa nō. ʻO ka mea 

pono, inā heluhelu ʻia, e hoʻomau, a nīnau i ke 

kumu kamaʻāina me ia mea āu i heluhelu ai. 

He koho kā kākou. E nānā i mua i ka wā i hala 

aku nei. E hoʻolohe pono i nā kānaka akamai, nā 

aliʻi, a me nā kahuna nō hoʻi. E nānā i nā kumu 

alakaʻi o ka wā kahiko. ʻO Kahāhana ke aliʻi i 

lohe ʻole i kona kahuna nui, iā Kaopulupulu. Ua 

lilo ʻo Oʻahu nei iā Kahekili, a ʻo ka mea nui, ua 

lilo ʻo Hawaiʻi i ke kai. Like ka moʻomeheu 

Hawaiʻi kūpono me he iʻa e pakelo aku. Aia nō 

iā kākou. Akā naʻe, e koho pono, o waiho ʻia ka 

moʻomeheu i ka wā ma mua. 

E hoʻohuli kākou i ka manaʻo ʻē, e noho ma ka 

wāwae o nā kūpuna, a aʻo mai. Nui nā manaʻo 

hūnā, nui nā manaʻo kūpono o nā kūpuna. ʻO ia 

mau nō ke kuleana. 

 

Puʻu o Kaimuki  
na Leimaile Barrett  

 
"A ka luna nō au o ka puʻu kilo lani, i ka hene 

waiʻolu o Puʻu Kaimuki, i laila i ka laʻi o ke 

ʻano ahiahi, i ke kau o nā hōkū ʻōlinolino." He 

mau moʻolelo ko nā wahi like ʻole o Oʻahu nei, i 

maopopo ʻole paha i ke kaiāulu. ʻO ka moʻolelo 

no Puʻu o Kaimuki kekahi o kēia mau moʻo. He 

mea koʻikoʻi ka hoʻomaopopo ʻana i nā mea o 

ka wā kahiko a me ka wā i hala i mea e ʻike ʻia 

ai ke koʻikoʻi o ua mau wahi lā, a me ke kumu 

no ka mālama ʻāina.  

 

"A ka luna nō au" i noho ai, "i ka hene waiʻolu o 

Puʻu Kaimuki." Na Manu Boyd i haku a hīmeni 

i kēia mele. Ua kapa ʻia ke mele ʻo "Puʻu 

Kaimuki," a he mea ʻoiaʻiʻo kāna ʻōlelo ma ua 

mele lā; ua ʻike maka nō au. Aia kēia puʻu ma 

hope o ka hale kinai ahi ma waena o ke alanui 

13 a me Ocean View Drive. He pāka liʻiliʻi ko 

luna o kēia puʻu i kēia mau lā, a he "puʻu kilo 

lani" nō ia. 

 

Kupaianaha ka ʻikena ma laila. I ka hikina, hiki 

ke ʻike ʻia ʻo Kāhala a me Maunalua. He mea 

maʻamau nō hoʻi ka ʻike ʻana iā Molokaʻi, iā 

Lanaʻi i kekahi manawa, a iā Haleakalā ma Maui 

ma ʻō loa aku i nā lā akāka. Aia ke 

kūlanakauhale ʻo Kaimuki, ke awāwa ʻo Pālolo, 

nā pali ʻo Koʻolau, a pēlā wale aku i ka ʻākau. 

"Aia lā ka hema ʻo Lēʻahi kū kilakila." A i ke 

komohana, i laila nō ke kaona ʻo Honolulu, ka 

ʻāina pālahalaha ʻo ʻEwa, a me ka piko o Kaʻala. 

 

ʻO ka inoa "Puʻu o Kaimuki" ka inoa maoli o 

kēia wahi. Akā, he mau inoa kapakapa ʻē aʻe ko 

ka puʻu i pili me kekahi moʻolelo o ka puʻu. ʻO 

Fire Station Park kekahi o nā inoa, no ka hale 

kinai ahi ma mua o ka puʻu. ʻO Menehune Hill 

nō hoʻi kekahi inoa kapakapa. I ka wā kahiko, ua 

noho nā Menehune ma Kaimuki i hiki iā lākou 

ke eli i nā "imu kī" me ka palekana a loaʻa ʻole 

iā Kamapuaʻa. ʻO ia ke kumu i kapa ʻia ai kēia 

wahi ʻo Kaimuki, no nā imu i hoʻomoʻa ai i nā 

kī. Manaʻoʻiʻo nā kamaʻāina o Kaimuki, noho 

mau kekahi imu kī ma Puʻu o Kaimuki i kēia 

mau lā, he imu no ka ʻōkolehao. ʻO ia ke kumu o 

ka inoa kapakapa ʻo Menehune Hill. 

 

I ka wā iā Kamehameha I, ua hoʻonoho ʻo ia i nā 

koa ma Waikīkī i hoʻomākaukau ai no ka lawe 

pio ʻana i ko Oʻahu. Ua hoʻonoho nō hoʻi ʻo ia i 

nā wahi kiaʻi ma Puʻu o Kaimuki i mea e 

kilokilo aku ai i nā ʻenemi e holo mai ana mai 

kai mai. He koho ʻakamai kēia no ka mea ua hiki 

i ua mau kiaʻi lā ke ʻike i ka moana mai 

Kohelepelepe a i Kalaeloa. I kekahi mau 

makahiki ma hope mai, i ka lilo ʻana o ke awa o 

Honolulu i awa kū moku, ua kūkulu ʻia kekahi 

hale kelekalapa ma Puʻu o Kaimuki no ka nānā 

ʻana a me ka hōʻike ʻana i nā moku e holo mai 

ana. No kēia kumu, ʻo Telegraph Hill kekahi 

inoa kapakapa kahiko no ka puʻu. I ka ʻike ʻia 

ʻana o kekahi moku e holo mai ana, ua hoʻouna 

ʻia he kelekalapa i nā hale ma nā alanui o 

Merchant, Kaʻahumanu, a me Nuʻuanu. 

 

ʻO Reservoir Park nō hoʻi kekahi inoa kapakapa 

kahiko no ka puʻu. He inoa hoʻomanaʻo ia no ka 

pahu wai a ka Honolulu Water Works i kūkulu a 

hoʻohana ai ma luna o ka puʻu ma nā makahiki 

mua o ka makahiki 1900. Ua kūkulu nō hoʻi ke 

Kula Nui o Hawaii i kekahi hale kilo hōkū ma 

ka puʻu i ka makahiki 1910, no ka nānā ʻana iā 

Halley's Comet. ʻAʻohe inoa kapakapa pili i kēia 

ʻāpana o ka moʻolelo o Puʻu o Kaimuki, akā, pili 

paha ia ma kekahi lālani mele no ka "puʻu kilo 

lani."  

 

ʻO Bunker Hill kekahi inoa kapkapa ʻē aʻe. E 

like me Kamehameha I a me ke kaona o 

Honolulu, ua ʻike ka pūʻali koa ʻAmelika i ka 

waiwai o kēia puʻu ma ke ʻano he wahi kilokilo. 

I ke Kaua Puni Honua ʻElua, ua kūkulu ia pūʻali 

koa i kekahi wahi hoʻomalu ma ka puʻu. Kū mau 

ʻo ia a i kēia mau lā ma ke ʻano he kia 

hoʻomanaʻo no kēlā mau lā. 

 

Aia nō hoʻi kekahi kumu mekala (ʻano like me 

ke kumu lāʻau ke nānā aku, akā he mekala kona 

kino) — aia hoʻi ma luna o ka puʻu me nā kukui 

ʻōmaʻomaʻo i hoʻolewalewa ʻia ma ke ʻano he 

kumulāʻau Kalikimaka. No kēia kumu, ʻo 

Christmas Tree Park kekahi inoa kapakapa hou 

aʻe no ka puʻu. I kēlā me kēia makahiki hoʻā ʻia 

kēia kumulāʻau ma hope o ke kaʻi huakaʻi 

Kalikimaka ma Kaimuki. He hana ia i lilo i ʻano 

moʻo. Manaʻo kekahi mau kamaʻāina o Kaimuki 

he pahu hae kahiko a i ʻole he kukui alanui 

kahiko ke kumu ma mua. Akā nō naʻe, na Meia 

Frank Fasi a me kekahi poʻe o ke kaiāulu i hāpai 

i ka manaʻo e kau ai i kekahi mea hoʻohanohano 

ma ka pāka i kohu like me ka lākou hana ma 

Honolulu Hale, me ka Honolulu City Lights. Na 

lākou i kūkulu i ke kumu mekala i ka lilo ʻana o 

ka puʻu i pāka. 

 

Ua paʻakikī ka hoʻokumu ʻana i pāka ma Puʻu o 

Kaimuki. I ka makahiki 1980 ua makemake 

kekahi kalepa e kūkulu i kekahi hale ʻaina ma ka 

puʻu ma muli o ka nani o ka ʻikena. Akā, ua kūʻē 

ke kaiāulu. Ua ʻike lākou i ka waiwai o ia wahi a 

me ka moʻolelo o laila. A ma hope o ka hala 

ʻana o umi mau makahiki, ua ʻae ke kaiāulu e 

lilo ka puʻu i pāka. He mea pōmaikaʻi kēia. I ka 

manawa like ua ʻae ke kaona i ka hui Honolulu 

Cellular Telephone nāna e hoʻohana i kekahi 

ʻāpana o ka pāka no kekahi hale kelepona. 

 

I kēia mau lā aia ʻelua a ʻehā paha kānaka ma ka 

pāka i ka manawa like. ʻO ia ka mea maʻamau, 

no ka mea mau no ka huna o kēia wahi. O ka 

poʻe e naue aku i ka pāka, nanea paha kekahi i 

ka pikiniki, hana kekahi i ka haʻawina, a noho 

wale kekahi a nānā aku i ka ʻikena. I ka pō, 

hoʻokani pila kekahi mau hoa i nā ʻukulele, a i 

ʻole nanea lākou i ka ʻikena i nā kukui o ke 

kaona a me nā hōkū. Ua kūkākūkā au me kekahi 

o lākou a mahalo lākou pākahi "i ka hene 

waiʻolu o Puʻu Kaimuki," akā, ʻaʻole maopopo i 

ka hapa nui o lākou ka moʻolelo ʻo ia wahi. ʻOi 

aʻe paha ko lākou mahalo inā hoʻokamaʻāina ʻia 

lākou i kēia moʻolelo. "Eia ka puana i hali mai 

me ke aloha, ʻaʻohe mea e like ai me kuʻu ʻāina, 

haʻina kuʻu mele no ka laʻi kāhelahela, nani 

wale Kaimuki me ka hanohano." 

E Kūkulu ke Ea a Kanaloa 
na Kalei Takakura-DeFrancia 

 

“He ʻaʻaliʻi kū makani mai au. ʻAʻohe makani 

nāna e kulaʻi.”  Nui nā makani i pāhili mai, akā, 

ʻo Kahoʻolawe nō hoʻi ke ʻaʻaliʻi e kū mau nei.  

 

Wahi a nā mele kahiko a me ka noiʻi 

hulikoehana kekahi, ua penekū ka Hawaiʻi ma 

Kahoʻolawe no ka 1,000 a ʻoi makahiki. I ka wā 

kahiko, like a like ka nohona ma Kahoʻolawe me 

ka nohona ma nā mokupuni ʻē aʻe. Ua mahi ʻia 

ka ʻāina a lawaiʻa ʻia ke kai a noho ka poʻe mai 

uka a kai a puni ka mokupuni. Kapa ʻia kēia 

ʻāina ʻo ke Kohemālamalama a Kanaloa i mea e 

hoʻohanohano ai i ke akua nona o kai, iā 

Kanaloa hoʻi. Ma Kahoʻolawe i aʻo ʻia mai ai ka 

hoʻokele a i ka neʻekau ʻana mai ʻō a ʻō o ka 

Pākīpika, ua pae maila nā waʻa mai nā ʻāina like 

ʻole mai ma ke one hoʻokipa ʻo Kanaloa. He 

ʻāina waiwai ʻo Kahoʻolawe no ka Hawaiʻi a he 

ʻāina laʻa nō hoʻi. 

 

Mai kēlā manawa 

mai, ua hoʻohana 

ʻia o Kahoʻolawe 

no nā mea like 

ʻole. I nā makahiki 

1826-1853, ua lilo 

ka mokupuni i 

panalāʻau hoʻopaʻi 

no ka poʻe kāne 

Kakolika. Ma 

hope iho, i ka wā o 

ka Māhele ʻĀina, ua hoʻohana ʻia ka ʻāina no ka 

hānai holoholona. ʻO ka pipi, ka hipa, a me ke 

kao nā ʻano holoholona i waiho ʻia ma 

Kahoʻolawe a ua hele a panoa ka ʻāina i ka ʻai 

mauʻu nui ʻana o kēia mau wahi holoholona 

ʻōpū piha ʻole. ʻO ka hoʻomaka nō ia o ka hehi 

ʻana i kēia ʻāina laʻa. Eia naʻe,  ʻaʻole kēia o ka 

ʻoi loa o ke ʻino i hana ʻia ma Kahoʻolawe. Na 

ka pūʻali koa moana o ʻAmelika ua hanohano 

nei. I ka makahiki 1941, ua kau iho ke kānāwai 

koa a o ka noho ihola nō ia o ka pūʻali koa 

ʻAmelika ma luna o Kanaloa Kahoʻolawe. Ua 

hoʻohana ʻia ka ʻāina ma ke ʻano he maka no ke 

kīkī maka ʻana. Ua hehi ʻia ke one me ka 

hoʻokipa ʻole e nā kāmaʻa puki o nā pūʻali kaua 

moana a ua hou ʻia ke one e nā kōpiko. Ua 

heleleʻi pau ʻole mai nā pōkā pahū me he ua lā a 

ua kanu ʻia ke kianapauka me he mea kanu lā, 

akā naʻe, ʻaʻole i ulu ka ʻāina i kēia hana. ʻO ka 

luku wale ʻia nō o ka ʻāina ka hua. 

 

He makani ikaika nō hoʻi ka pūʻali koa 

ʻAmelika, akā, kūpapaula mau kēia ʻaʻaliʻi me 

ka hāʻulepio ʻole. ʻAʻole e kulaʻi. I ka makahiki 

1976, ua kūlia ka Protect Kahoʻolawe ʻOhana e 

hoʻihoʻi i kēia ʻāina laʻa a Kanaloa i ka lāhui 

Hawaiʻi. E noho ana ka ʻOhana ma ka ʻāina a 

ma ka Aha ʻŌlelo. Ua lanakila lākou i ka mahina 

o Nowemapa i 

ka makahiki 

1993, ka wā i 

hoʻopau  ʻia ai ka 

hana ʻino iā 

Kahoʻolawe a ua 

hoʻihoʻi ʻia maila 

ua ʻāina nei i ka 

lāhui ma ka lā 7 

o Mei, 1994. Mai 

kēlā manawa mai, hoʻi ka ʻOhana a me nā hoa i 

Kahoʻolawe i kēlā me kēia mahina i mea e aloha 

ai i ka ʻāina a i hoʻoulu i ke ea a Kanaloa. Hele 

nā makamaka i Kahoʻolawe e mālama i ka ʻāina 

a lilo lākou i kahu o ia ʻāina mai ka hōʻea mua 

aku. Maopopo i ka poʻe i hele ma mua, a e aʻo 

mai ka poʻe e hiki koke ana, kihikau pau ʻole 

kēia ʻāina iā kākou. Nui ka ʻike e aʻo mai ai. Nui 

ke aloha e loaʻa mai. Nui ka ʻai e hoʻonā i ka 

ʻono. Nui nā momi a Kanaloa e hāʻawi mai ai iā 

kākou.  A ma o ka hoʻi hou ʻana kākou e mahalo 

ai iā ia i mea e kūkulu ai ke ea a Kanaloa. 

“Hoʻomaka – Hoʻoulu” 

He hoʻoulu kālā e kākoʻo i ka Protect 

Kahoʻolawe ʻOhana 
 

Ua nani wale ʻo Kakaʻako i ka welo ʻana o ka lā 

a ua ʻaʻahu ʻia i ke ʻano ahiahi. Ma ka lā 20 o 

Ianuali, he Lāpule, ua hōʻea aku au i ka hale 

ʻāina ʻo Aloha Beer Company no kekahi hanana 

i kapa ʻia ʻo “Hoʻomaka – Hoʻoulu,” ʻo ia hoʻi 

he hoʻoulu kālā na ka hui Protect Kahoʻolawe 

ʻOhana.  
 

Ua hoʻokipa ʻia mākou me ka ʻoluʻolu a me ke 

mele ʻana mai. Ua hiki i nā kānaka ke ohi i nā 

mea like ʻole mai nā kalepa mai, e like me nā 

lole kū i ke kaila, nā Pō Mahina, a me nā mea 

kūʻai a ka Protect Kahoʻolawe ʻOhana, ʻoiai 

mākou e lohe ana i nā leo nahenahe o 

Konahuanui a me Ernie Cruz, Jr. Ua hōʻike ʻia 

nā kiʻi, nā kiʻi pena, a me nā hana noʻeau like 

ʻole ma ke kūkālā leo ʻole, me kekahi huakaʻi i 

Maui no ka holoholo ʻana ma ka moku kaulana 

ʻo Pualele. Ua lulu ʻia nō hoʻi nā makana he nui 

i hāʻawi manawaleʻa ʻia e Hawaiian Force, 

Oʻahu Grown, Maui Jims, a me Twisted Board 

Racks. Nui 

nā mea i 

kūʻai ʻia aku, 

a ua hāʻawi 

ʻia aku ke 

kālā me ka 

manawaleʻa. 

I loko o ia mau hola keu a ka nanea, ua ʻai ʻia nā 

mea ʻai ʻono, ua pā kīʻaha ʻia nā mea inu, a ua 

luana mākou pākahi i ka leʻaleʻa. ʻO Kapu 

System a me Awa Roʻot Band nā hui mele i 

hoʻokani mele ma ka hopena a ua pani mākou i 

ka pō me ka hulahula ʻana. 

 

Ua leʻaleʻa wale kēia hanana mai ka hōʻea ʻana 

mai a i ka haʻalele ʻana aku a ua hauʻoli wau i ka 

launa hou ʻana me kaʻu mau hoa i ʻike ʻole ai no 

ka manawa lōʻihi. He aloha pili koʻu no kēia 

ʻāina ʻo Kahoʻolawe a no ka ʻohana i mālama iā 

ia, no laila, e kākoʻo mau ana au iā lākou, ʻaʻohe 

pilo manawa. 

 

He Kupa no ka ʻĀina 
na Kalaokananikiekie Okamura 

 E nā Hawaiʻi o kēia pae ʻāina i hoʻohenoheno 

ʻia, auhea ʻoukou? No hea mai ʻoukou? He mau 

kupa nō kākou Hawaiʻi no ko kākou mau one 

hānau, ʻaʻole anei? Inā nō, e paʻa kākou i ko 

kākou ʻāina, a e hōʻike ʻia aku kēlā pilina me ka 

haʻaheo. Mai ʻae i ke kapa hou ʻia ʻana o ko 

kākou ʻāina i nā inoa haole, ʻaʻole! E hoʻokō 

kākou i ke kūlana o ia mea he kupa, a e kāhea 

kākou i ko kākou mau ʻāina i ko lākou mau inoa 

Hawaiʻi maoli! 

He wahi keiki nō hoʻi kēia no Paʻalaʻa, Waialua. 

ʻO Paʻalaʻa ka inoa o ke ahupuaʻa ma waena o 

nā kahawai ʻelua o Waialua, ʻo ia hoʻi ʻo 

Paukauila lāua ʻo Anahulu – ʻo lāua nō nā 

palena o Paʻalaʻa. ʻEwalu nā ahupuaʻa kahiko o 

ka moku o Waialua ma mua hoʻi o ka māhele, ʻo 

ia nō ʻo Kaena, Kealia, Kawaihapai, Mokuleʻia, 

Kamananui, Paʻalaʻa, Kawailoa, a me Kapaeloa. 

Ke noho nei kēia ma kahi i hea ʻia i kēia mau lā 

ʻo Haleʻiwa, ma kahi o ke kahakai i hea ʻia ma 

ka inoa ʻo Aliʻi i kēia lā, eia naʻe, i ka wā kahiko, 

ua kapa ʻia ia wahi ʻo Māeaea. I ka wā kahiko, 

ua waiho ʻia nā kino make o nā kānaka ma luna 

o ka pōhaku ma ke kai o Puaena a ua honi ʻia ka 

pilau o ke kupapaʻu – ʻo ia ke kumu i kapa  ʻia ai 

ia ʻāina ʻo Māeaea. ʻO Haleʻiwa, aia i uka o 

Māeaea. E like me Haleʻiwa, i kēia mau lā ua 

nalowale kēia mau inoa a me nā moʻolelo o ka 

ʻāina a ua hoʻololi ʻia kekahi mau inoa maoli o 

ko kākou ʻāina ma kēia pae ʻāina – minamina! 

ʻAuhea ʻoe e ka mea heluhelu! He wahi leo 

paipai kēia iā kākou a pau e hele a kamaʻāina me 

nā inoa maoli a me nā moʻolelo o ko kākou ʻāina, 

ʻoiai, he mau kupa kākou no ko kākou mau ʻāina. 

He waiwai ko nā inoa maoli – nā inoa kahiko 

hoʻi – a he ʻike ko laila. Inā paʻa kēia mau ʻike 

iā kākou, he mea ia e hoʻohanohano ai i ko 

kākou ʻāina ma ke ʻano i hoʻomau ʻia mai kinohi 

mai nō. 

Eia naʻe, he aha ia mea he kupa? ʻO ia mea he 

kupa, paʻa kona wāwae ma ka honua, ma ka lepo 

āna e mahi ai. Uhi ʻia kona kino i ka ehu kai āna 

e lawaiʻa ai. Paʻa ʻo ia i ka ʻāina a me ke kai 

nāna e hānai iā ia, ka ʻāina nāna i hānai i kona 

mau kūpuna. Inā hea ʻia kākou Hawaiʻi he mau 

kupa, he pono nō ka hoʻokō ʻana i ke kuleana o 

ia mea he "kupa". ʻO ka ʻike a me ka hoʻopuka 

ʻana i nā inoa maoli o ko kākou ʻāina kekahi o 

nā kuleana o ke kupa. He mea hilahila ka 

hoʻololi wale ʻia ʻana o nā inoa kahiko – a me ka 

paʻa ʻole ʻo ia mau inoa i nā kānaka Hawaiʻi o 

kēia au. He mana ko nā inoa Hawaiʻi. A he mea 

nui ka mālama ʻana i ia mau inoa. He mana ʻole 

nō nā inoa hou i hoʻīli ʻia ma luna o nā ʻāina 

Hawaiʻi. 

ʻO ka poʻe Hawaiʻi, he lāhui kākou e kū me ka 

haʻaheo i ka ʻāina. He loina Hawaiʻi nō ia ʻoiai 

na ka ʻāina e hānai nei iā kākou. Na wai e ʻole 

ka hoʻohanohano ʻana i ka ʻāina? Inā kamaʻāina 

nō hoʻi kākou i nā moʻolelo pili i nā inoa kahiko, 

he ola ko nā inoa a me nā moʻolelo kekahi. E ola 

ana nā moʻolelo i ka hoʻopaʻa ʻana o kanaka i ua 

mau moʻolelo nei. ʻO kou mea kākau, he kupa 

no Waialua, akā paʻa ʻole ka hapanui o nā inoa 

kahiko o ko’u ʻāina. No laila, ma laila e 

hoʻomaka ai ko’u ʻimi ʻana i nā inoa kahiko o 

koʻu one hānau. 

Wahi a nā kūpuna, "He aliʻi ka ʻāina, he kaua ke 

kanaka." Na ka ʻāina e mālama ʻia kākou a i 

laila nō ka waiwai o ka pilina o nā kānaka a me 

ka ʻāina. No laila, e like me ka mālama ʻana i ka 

ʻāina, e mālama kākou i nā inoa a me nā 

moʻolelo kahiko o ko kākou ʻāina – i nā mea i 

hoʻoheno ʻia e ko kākou mau kūpuna – no ka 

mea ʻo ka Hawaiʻi, he kupa nō kākou no ka 

ʻāina. 

 

 

Kau ka Haili Aloha 
na Halemano Kalahiki 

Kū kilakila ʻo Honolulu, kū kiʻekiʻe ka hale. Olo 

kani aʻela nā mokulele o luna, oeoe nā kaʻa o 

lalo. Kū ka hale papaʻi ma luna o nā ala o 

Makiki, kahi i kamaʻilio ai māua ʻo Susan 

Puaʻala Perkins, he kamaʻāina no Kāneʻohe a he 

kuaʻana no ka makuahine o kēia mea kākau. I ka 

malu o ka ua ʻĀpuakea i piha ai ka nui o kona 

mau makahiki i ke aloha o kona mau mākua, ʻo 

Kukana lāua ʻo Puaʻala Perkins. He waiwai kona 

ʻike no ka mālama ʻana i ua ʻāina nei a me nā 

kamaʻāina o ke au i hala. No lākou kēia haʻi hou 

ʻana i hoʻopuka wale waha ʻia e Puaʻala penei. 

Ua pihaʻū ko mākou hale i nā keiki. ʻO ia ka 

mea maʻamau. Mau nō ka hānai ʻana o koʻu mau 

mākua i nā keiki. ʻEono keiki a koʻu mau mākua, 

akā ua noho koʻu kuaʻana mua – ka hiapo a koʻu 

makua kāne – me kona lūauʻi makuahine, no 

laila, ʻelima mākou i hānai ʻia ma ka hale. 

ʻEkolu keiki a koʻu makuahine makua i hānai ʻia 

e nā mākua, ʻehā keiki a ka makua kāne makua, 

a ʻelua keiki a kekahi makuahine makua ʻē aʻe. 

Nui ʻino ke aloha a me ka lokomaikaʻi o koʻu 

mau mākua. ʻAʻole i nui ka hale, ʻaʻohe puʻu 

kālā, a ua ʻūpili ka hale, akā hānai ʻia mākou me 

ke aloha. 

He kanaka kinai ahi koʻu makua kāne, a ua hana 

ʻo ia ma Kwajalein, no laila na koʻu makuahine 

ka nui o ke kuleana o ka hānai ʻana i nā keiki. I 

nā Lāpule a pau, nāna i lawe ʻia mākou i ka 

meka, a ʻaʻole i hiki iā ia ke kalaiwa, no laila 

kau mākou i ko mākou waʻa ihu umi. ʻO ka wā 

wale nō i noho pū ai ka makua kāne me mākou, 

ʻo ia ka wā a mākou i holo kaʻa ai i ke meka. A 

ua leʻaleʻa nō ia mau wā āna i hoʻi maila. Nui nā 

pāʻina i mālama ʻia ma ko mākou wahi. Hele 

maila ko koʻu makua kāne poʻe hoa hana, kona 

mau hoaaloha, a me nā hoa noho kekahi. Ua 

hana nui mākou e hoʻomākaukau ai i ka hale, ka 

ʻai, ka mea inu, a pēlā aku, eia naʻe, he maikaʻi 

ka hopena. ʻOiai maikaʻi nā pāʻina a pau, ʻoi aku 

nā pāʻina no ka Makahiki Hou. Hele maila nā 

kānaka a pau i pili me mākou: ka ʻohana 

holoʻokoʻa, nā kānaka kinai ahi he nui, a me nā 

hoa noho nō hoʻi. Ua leʻaleʻa ka launa pū ʻana 

me nā kuaʻana a me nā kaikunāne a ua ʻono ka 

ʻai. ʻO ka lūʻau heʻe a me ka papaʻi kaʻu mau 

mea i ʻono aku ai. He aloha wale ka haliʻa. 

Iā mākou e kamaliʻi ana, ua makemake nui 

mākou e hele i ka ulu lāʻau i kū i kahi o ke 

kikowaena kūʻai o Kāneʻohe. Hele wale mākou 

me ka ʻole o ke kāmaʻa a pāʻani i ka nahele. Piʻi 

akula mākou i nā kumu lāʻau ʻo ia nō ʻoe o ke 

keko. Iā mākou e nanea ana i ka ulu lāʻau, ua ʻai 

mākou i nā hua like ʻole: ka waiawī, manakō, 

kuawa, ka five finger –ʻo ia hoʻi ka hua hōkū – a 

pēlā aku no loko o ka ulu lāʻau. Ua makemake 

nui mākou e hele i laila, pāʻani i ka nahele a ʻai i 

nā hua. Pēlā wale nō mākou a pau i ia manawa. I 

kekahi mau manawa kauoha maila koʻu 

makuahine iā mākou e hele i ka ohi manakō, 

kuawa, a pēlā aku i hiki iā ia ke hoʻomākaukau i 

kekahi mea ʻono, a i ia manawa nō, hele mākou. 

Hele mākou me nā pākeke a ohi i ka hua āna i 

makemake ai. ʻAʻole i kana mai ka hauʻoli ke 

kauoha ʻia mākou e ohi i ka manakō, no ka mea 

ua maopopo leʻa e loaʻa ana ka manakō pīkala. 

He ʻono lua ʻole ka manakō pīkala a koʻu 

makuahine. ʻAno kaumaha au i ka mālama ʻole 

ʻia ʻana o kāna lekapī. Haʻo ka ʻōpū i ka ʻai ʻono 

a ka makuahine. 

Hihio wale ka makani. Kau maila ka hailiopua i 

ka ʻōnohi a kulu maila hoʻokahi waimaka i ka 

papālina o ua Puaʻala nei. Lana ka ʻohu i ka 

ʻōnohi. He aloha wale. 

Nani hoʻi ka mahalo o ka naʻau i kēia hōʻike 

ʻana mai iā Kāneʻohe a me nā kānaka o ia ʻāina i 

ke au i hala. Ua huli loa ia ʻāina mai ka wā 

kamaliʻi o Puaʻala, a nui nā mea i ʻike ʻia e ia i 

hala akula. Eia, ua mālama ʻia kēlā mau mea i ka 

naʻau o ia wahine a me kona mau hoa kamaliʻi, a 

pēlā nō e ola ai. He laʻana maikaʻi kēia no kākou 

a he manaʻo maikaʻi e noʻonoʻo ai, ʻoiai mau nō 

ka huli ʻana o ka honua. He aha kā kākou mau 

mea e mālama ai? E lilo ana kekahi mau mea i 

ke au kolo. He aha ka mea waiwai loa e mālama 

ʻia ana, a he aha ka haili e kau ana? 

 

 

 

 

No John Wise 
na Kalehua Kawaa 

Welina mai e nā hoa haumāna o nei kula nui o 

Mānoa. He nīnau ka’u a inā ʻae mai ʻoe i kēia 

niele ʻana aku, he pane paha kāu. He ʻike paha 

kou i pili i kēia kula o Mānoa? ʻO nā inoa o nā 

hale, nā kahua pāʻani, nā kumu aʻo paha o ka wā 

kahiko? ʻAʻole paha. He kuleana paha kēia noiʻi 

ʻana a loaʻa mai nā ʻike o nei kula? ʻAʻole paha. 

Malia paha ʻaʻole i ulu aʻe ka hoi i loko ou no ka 

ʻimi ʻana aku i nā ʻike i pili i ke kula. Malia paha 

he hoihoi kou i nā ʻike pili i ka ʻohana. No laila 

e nīnau au i nīnau hou. He ʻike paha kou i pili i 

kou ʻohana a me kou kūʻauhau? ʻO ia paha. Ua 

pōmaikaʻi wale nō kou mea kākau ʻoiai he ʻike 

ko’u no kekahi kanaka i pili i Mānoa a pili pū i 

ko’u moʻokūʻauhau. He kuleana ka’u e mālama 

mau ai i ko’u moʻolelo a me nā moʻolelo o ko’u 

mau kūpuna inā e mau ana ka hā o kuʻu ʻohana. 

He kapuaʻi wāwae ko Mānoa, a he kapuaʻi 

wāwae kēlā o kuʻu kupuna. A eia nō au, a ua 

hoʻi hou ka uʻi i Mānoa. Eia he mana o ko’u 

moʻokūʻauhau, e pili ana i ko’u kupuna kāne 

kualua ʻo John Henry Wise. 

Ma Kapaʻau Hawaiʻi i hānau ʻia ai ʻo John 

Henry Wise, i ka lā 19 o Iulai i ka makahiki 

1869. He Hawaiʻi kona makuahine a he 

Kelemania kona makua kāne. I kona wā e 

haumāna ana ma ke kula kamaliʻi ʻo Hilo 

Boarding School ua ʻike koke ʻia kona ʻeleu ma 

ka ʻōlelo Pelekane a me ka hana Kamanā. Ua 

lilo auaneʻi ke poʻo kumu o ka Hilo Boarding 

School, ʻo Rev. William B. Oleson, ʻo ia ke poʻo 

kumu mua o ke kula ʻo Kamehameha School for 

Boys ma ka mokupuni o Oʻahu. A i ia manawa 

ua koho ʻo ia iā John H. Wise e lilo i haumāna 

ma ke kula ʻo Kamehameha. Ua puka ʻo Wise 

mai ia kula i ka makahiki 1887. Ma hope iho ua 

hele ʻo ia i ke kula nui ʻo Oberlin ma Ohio. Ma 

laila ua kau inoa ʻo ia ma ka polokalamu ʻo 

Theology a me ke kime Kinipopo peku i ka 

makahiki 1891. I ka makahiki 1892 ua puka ke 

kime Kinipopo peku o ke kula ʻo Oberlin ma ke 

kūlana helu ʻekahi. Aia ia kula nui ma ke kūlana 

kiʻekiʻe ma ke ʻano he home no John H. Wise. I 

ka piha ʻana he ʻekolu makahiki i kona hele kula 

ʻana ma Oberlin ua kākau ʻo ia i leka ma mua o 

kona hoʻi ʻana i Hawaiʻi. Ma ia leka ua kākau ʻo 

John e pili ana i kona aloha i ke kula a no kona 

paipai ʻana i ka holomua ʻana o ke kula i ka wā e 

hiki mai ana. Akā he kuleana kana o ka hoʻi hou 

ʻana nō i kona ʻāina aloha. 

I kona hoʻi ʻana mai i Hawaiʻi i ka makahiki 

1893, ʻaʻole i like kona one hānau me ka wā ma 

mua. Iā ia e hele kula ana ua hulihia kona ʻāina 

aloha ʻo Hawaiʻi. I ka makahiki 1891 ua hala ka 

Mōʻī o Kalākaua a lilo ʻo Liliʻuokalani ʻo ia ke 

Aliʻi ʻAi moku o Hawaiʻi. Ua paipai ʻia ke 

Aupuni Kūikawā e kāʻili aku i ka noho aliʻi maiā 

Liliʻuokalani mai i ka makahiki 1892. A i ka 

makahiki 1893 ua hoʻokahuli ʻē ʻia ke 

aliʻiwahine ʻo Liliʻuokalani a na ke Aupuni 

Kūikawā i noho aupuni. Ua ʻike koke ʻo Wise i 

ka hana a nā luna o kona hale pule, ʻo ia hoʻi ke 

kōkua ʻana i ka hoʻokahuli ʻana i ke aupuni mōʻī. 

ʻAʻole o kana mai ka nui o kona aloha no kona 

ʻāina a, me ka ʻemo ʻole, ua kūʻē ʻo John H. 

Wise i ka ʻaha hoʻokō a me ka hana a nā luna o 

kona hale pule. I ka mahina o Ianuali i ka 

makahiki 1895, ua hoʻāʻo ka poʻe kūʻē e 

hoʻihoʻi hou i ke aliʻiwahine ʻo Liliʻuokalani i 

ka noho aliʻi me ka lima ikaika. Akā nō naʻe, ua 

hoʻopaʻahao ʻia ma kahi o 300 kānaka. 

Hoʻokolokolo ʻia ʻo John Henry Wise i ka 

mahina o Pepeluali ma mua o ka ʻAha 

Hoʻokolokolo Koa. Ua hōʻole ia kāne wiwo ʻole 

e hōʻike i nā hana a kona mau hoa kūʻē, a o ka 

hopena, ʻo ia hoʻi ka ʻekolu makahiki piha i ka 

hana ʻoʻoleʻa. I ka hala ʻana o hoʻokahi paha 

makahiki, i ka makahiki 1896, ua hoʻokuʻu ʻia 

naʻe ʻo John Wise mai ka hale paʻahao me ka 

hapa nui o nā pio kūʻē aupuni. 

Ua lilo ʻo John Wise i kāne na Lois Kawai a i 

kahuna pule no ka hale pule ʻo Ka Makua Mau 

Loa. I ka makahiki 1898 ua hoʻohui ʻia ka pae 

ʻāina ʻo Hawaiʻi e ʻAmelika Hui Pū ʻia. I ka 

makahiki 1900 ua hoʻāʻo ʻo Wise e paipai i ka 

poʻe Hawaiʻi e hoʻoulu aʻe i nā poʻe koho 

pāloka ma ka aʻoaʻo Kālaiʻāina Kemokalaka. No 

laila ua kākau ʻo ia i leka i ka nūpepa ʻo Ke 

Aloha ʻĀina i ka lā 21 o ʻAukake i ka makahiki 

1900 a ua paʻi ʻia ma i ka lā 25 o ʻAukake, i ka 

makahiki like. Ma ia leka wehewehe ʻo Wise i 

ke ʻano o nā aʻoaʻo ʻelua ʻo ia hoʻi ka aʻoaʻo 

Kālaiʻāina Kemokalaka a me ka aʻoaʻo 

Repubalika. ʻOiai ʻaʻole i piʻi aʻe ka nui o nā 

poʻe Kemokalaka ua holomua ʻo John e hana 

pono a e koho pono nō ka poʻe Hawaiʻi. 

Iā ia he Kenekoa panalāʻau, ua kākoʻo ʻo ia i ka 

pila e lilo ai ke kula nui ʻo Hawaiʻi (College of 

Hawaiʻi) ʻo ia ke kula nui ʻo Hawaiʻi ma Mānoa 

(University of Hawaiʻi) i ka makahiki 1919. I ka 

makahiki 1925, noho ʻo John a me kona ʻohana 

ma Molokaʻi a lilo ʻo ia i mahiʻai. ʻAʻole i 

liʻuliʻu a hoʻi hou ʻo John Wise i Honolulu. Ua 

akamai ia kāne haʻahaʻa ma ka lāʻau lapaʻau, ke 

kuʻi a lua, a me ka ʻōlelo Hawaiʻi a ua lilo aʻela 

ʻo ia i kumu ma ke kula ʻo Kamehameha i ka 

makahiki 1926. Hana pū ʻo ia me Frank E. 

Midkiff no ke kākau ʻana i ka puke ʻo First 

Course on the Hawaiian Language. I ka 

makahiki like ua lilo ʻo ia i kumu ʻōlelo Hawaiʻi 

ma ke kula nui o Hawaiʻi ma Mānoa. 

Ua hala ʻo John Henry Wise i ka lā 12 o 

ʻAukake i ka makahiki 1937 i ka Nūmōnia. He 

68 ona makahiki. I ka lā 13 o ʻOkakopa i ka 

makahiki like ua kapa ʻia o Wise Field ka inoa o 

ke kahua pāʻani ma kahi o ke alanui ʻo 

University a hiki i ka hale ʻo Krauss. I kēia lā 

kamaʻāina nā haumāna i ia kahua pāʻani ma ka 

inoa ʻo Bachman Lawn a me Bachman Hall. 

He hoihoi ka moʻolelo no kēia kāne ʻoluʻolu. He 

pono ka haʻi aku a me ka haʻi ʻana mai i nā 

moʻolelo pili i nā kūpuna a me nā poʻe Hawaiʻi i 

mea e paipai ai i nā hanauna hou e holomua ma 

ko lākou mau ala ponoʻī me ka wiwo ʻole. He 

leo mahalo kēia i koʻu ʻohana a me koʻu mau 

hoa no ko lākou ʻōlelo pinepine ʻana i ka inoa ʻo 

John Wise a me Wise Field. Ua lilo ia mau 

ʻōlelo i ʻano paipai e ʻimi noiʻi a e hoʻomau i ia 

ʻike ma ke ʻano he moʻopuna a he haumāna hoʻi. 

Ke Kānāwai Komikina One 

Hānau o ka M.H. 1920 
He Hoʻoilina o ke Koko 
na Kimo Wyatt 

Ua huli kua ʻia aku ka hapanui o ka makaʻāinana 

i ka Māhele Nui o ka Makahiki 1848 a ua loaʻa 

wale mai nō ma kahi o 28,000 ʻeka o ka ʻāina. 

Ua nele lākou i ka ʻāina ʻole a ua nele lākou i ke 

kōkua ʻole ma muli o ka make loa laulā. Ua hiki 

ʻole auaneʻi ke mahi i nā loʻi. No laila, ma ʻelua 

wale nō kekeke ma hope o ke kahuli Aupuni 

Mōʻī, ua haʻalele aku ka hapanui o ka Lāhui 

Hawaiʻi i ke kuaʻāina a me kā lākou mahiʻai 

kalo ʻana, a ua neʻe mai lākou i Honolulu. Ma 

laila, ua nele i ka hana ʻole a ua noho lākou i nā 

lumi tenement, kahi a lākou i kaʻana pū ai i ka 

lua a me ka lumi kuke me nā kānaka he nui i ka 

nohona maʻemaʻe ʻole loa. Laulaha ke kolela a 

me ka maʻi ʻai ake i ke kaulu Hawaiʻi ma 

Honolulu a kiʻekiʻe ka helu make loa o ka Lāhui 

maoli, ʻo ia hoʻi, ʻaneʻane hiki aku ma luna o ka 

helu make loa o nā haole. 

Ua ʻike mai ko kākou mau alakaʻi aloha i nā 

kānaka ʻilikole a me ka make loa a ua maopopo 

ka pio ʻana a me ka haʻalele ʻana o ka poʻe 

Hawaiʻi. E ʻole ka loaʻa ʻana o kekahi haʻina no 

kēia mea kaumaha loa, i ola auaneʻi ai ka Lāhui 

maoli. I ka Makahiki 1914 i hoʻākoakoa ai ka 

Hoʻoilina Mōʻī Jonah Kūhiō Kalanianaʻole i 

ʻelua paha hanele kānaka maoli a na lākou i 

hoʻokahua i ka ʻAhahui Puʻuhonua O Nā 

Hawaiʻi i mea e hoʻokino ai i ke kaʻakālai. Ua 

makemake lākou e hoʻolale i kekahi kānāwai e 

hoʻonoho hou i ka poʻe i kuaʻāina i mea e 

mahiʻai ai ma ko lākou ʻāina ponoʻī a e 

hoʻoikaika hou i ka heluna kānaka maoli. 

I ka Makahiki 1918 i hoʻokumu ai ka Hoʻoilina 

Mōʻī Kūhiō a me ka ʻAhahui Puʻuhonua i 

kekahi hui liʻiliʻi i mea e lilo ai ka lākou 

kaʻakālai i mea kūʻiʻo. ʻO ke Kānāwai Komikina 

ʻĀina Hoʻopulapula Hawaiʻi o ka Makahiki 

1920 ka hua o kā lākou hana, ʻo ia hoʻi, ka 

Hawaiian Homes Commission Act (HHCA). 

ʻOkoʻa loa kēlā Kānāwai Komikina ʻĀina 

Hoʻopulapula Hawaiʻi, ʻokoʻa ke Kānāwai 

Komikina ʻĀina Hoʻopulapula Hawaiʻi i holo i 

ka ʻAhaʻōlelo Lāhui ʻAmelika. Ua makemake ka 

Hoʻoilina Mōʻī Kūhiō i ka ʻāina hoʻopulapula i 

momona. Akā, ua hoʻolimalima ʻia kēlā mau 

ʻeka e nā mahi kō a ua hōʻoiaʻiʻo lākou i ka 

ʻAhaʻōlelo Lāhui ʻAmelika e waiho aku i ua 

ʻāina lā. Ua makemake nō hoʻi ʻo Kūhiō i kekahi 

wehewehena o ka poʻe Hawaiʻi maoli i kūlike 

ʻole loa me ka wehewehena i hoʻohana ʻia e nā 

mea kau kānāwai. Ua makemake ʻo ia i ke koina 

koko ʻuʻuku loa he 1/32. Ua holo naʻe ke koina 

ʻuʻuku loa he 1/2 – ʻaʻole nō he ʻuʻuku. 

I kekahi manawa, like ka moʻoʻōlelo me ka 

ʻakaʻakai nona nā papa he nui a e noʻonoʻo iho 

kākou i kēlā papa me kēia papa i mea e 

maopopo ai ka hopena holoʻokoʻa. Ma kēia 

manawa kākou e noʻonoʻo pono ai i ka papa e 

pili ana i ke konokono ʻana i kekahi huina koko 

maoli, ʻo ia hoʻi, ka blood quantum. 

ʻO ka HHCA ke kānāwai mua loa i hoʻokahua i 

kekahi blood quantum i mea e kaupalena ai i ke 

kanaka maoli. Ma muli o ka mākia o ka HHCA, 

ʻo ia hoʻi, ka hoʻopio ʻana i ka Lāhui, hiki ke 

maopopo ka hoʻokumu ʻana i ka blood quantum. 

Akā, i kēia wā e hoʻohana ʻia ai ka blood 

quantum i kahi o ke kānāwai e pono ʻole. Penei, 

he kānāwai ka Pila Akaka i hoʻolale ʻia i mea e 

hoʻokumu hou ai i ke aupuni Hawaiʻi. E paio 

ana nā haole he nui me ka ʻōlelo e kū ʻole ka 

blood quantum i ke kumukānāwai ma ke ʻano he 

mea e koho ai i nā mea hoʻokahu ʻia. A pololei 

paha lākou, no ka mea he mea polikika ke 

aupuni Hawaiʻi hou, ʻaʻole he mea pili i ke koko. 

Ua kūmaka ʻia ia nā kupa pono kūpaʻa a pau o 

ke Aupuni Mōʻī Hawaiʻi, ʻaʻole wale nō ia o nā 

kupa kānaka maoli. 

ʻO ka lilo ʻana o ka blood quantum he hapalua, 

ua hoʻokumu ʻia e nā mea kau kānāwai he nui i 

mea e hoʻopau koke ai i ka ʻāina hoʻopulapula. 

Ua manaʻoʻiʻo kēlā mau mea kau kānāwai ʻē, i 

loko o ʻelua a ʻekolu paha hanauna e make loa ai 

kēia mau kānaka maoli. No ka mea e lohi ke 

kuhikuhina a e paʻakikī ka hoʻolilo ʻana i nā 

palapala hoʻopili e kōkua ʻole ʻia ai ka Lāhui a 

pau. Ua holomua paha ua mau mea kau kānāwai 

lā. 

E lilo ana kēlā wehewehe ʻana i ke kanaka maoli 

i hoʻokumu ʻia e ke kānāwai i wehewehe ana e 

hoʻomau ʻia ana e kekahi mau kānaka maoli 

ponoʻī e waiho aku i nā kānaka i hapa iki mai nā 

kulakula hana nui. I kekahi manawa e hoʻonui 

ʻia ana ka māhele ma waena o nā hapanui a me 

nā hapa iki. I kekahi manawa e kū ana kēia 

māhele i loko o ka ʻohana hoʻokahi! 

Mai ʻae kākou i nā mea kau kānāwai o ke 

kenekulia nei, nāna e wehewehe mau i ke 

“kanaka maoli’ a me ka kākou Lāhui. E kīhae 

kākou i kēia pāpā ʻawa o ko kākou kuamoʻo 

ʻōlelo. 

He Apo Lima Hou no Kēia 

Au 
na Kaoluokalani Kwan 

 Hūi, e nā wāhine e 

ʻimi nei i mea hou e 

hoʻonaninani ai i 

kou kino. E kau ka 

manaʻo i kēia 

hanana maʻamau o 

ke ola: 

He pāʻina kāu a eia 

ʻoe e hoʻomākaukau 

ana no ia pāʻina. 

Hoʻonaninani ʻoe i ka helehelena, hoʻomimilo i 

ka lauoho, a komo ʻoe i loko o kou lole pāʻina. 

A ma mua pono o kou haʻalele ʻana aku i ka hale, 

hoʻomaopopo ʻoe, makemake ʻoe e komo i nā 

mea hoʻokohu! Akā, eia nō ka pilikia: he aha ka 

mea hoʻokohu āu e komo ai? He nui paha nā apo 

lima e koho ai, he maʻū auaneʻi paha ka loaʻa. 

Inā penei ʻoe e pilikia mau ai, he manaʻo koʻu. E 

komo ʻia ke apo lima nani o kai! 

ʻO kēia ʻano apo lima, he apo lima hou no ke au 

nei a o ke kaila o kēia apo lima, he kaila hou. 

Hoʻopaʻa ʻia hoʻokahi mea nani o kai ma kekahi 

apo waikālā. Nui nā ʻano mea nani e kau ʻia ma 

ke apo lima: he pūpū, he aniani nalukai, a i ʻole 

he momi. I ka ʻike ʻana i ke apo lima nani o kai, 

he uʻi nō kona i like me ka uʻi o ka moena 

pāwehe o Mokuleʻia. E kāhoahoa aku ke apo 

lima o kai i nā wāhine pili i ke kahakai; nā 

wāhine ʻōpio a me nā kūpuna wahine kekahi. 

Akā, i ka hapanui o ka manawa, o nā wāhine 

ʻōpio ke komo. 

Na koʻu kaikuaʻana wau i hoʻokamaʻāina me ia 

apo lima o kai no ka mea hana ʻo ia i kēia ʻano 

apo lima. Wahi āna, e aho e komo i ʻekolu a ʻoi 

mau apo lima ma ka pūlima i ka manawa like. 

Inā hoʻokahi wale nō, ʻano ʻē ka ʻike ʻana no ka 

mea wīwī ke apo lima. Hiki ke komo ʻia me ka 

lole maʻamau a i ʻole ka lole uluwehiwehi. ʻO 

ka’u puni, ʻo ia nō ke komo ʻana aku i nā apo 

lima o kai me ka lole hele lā, (ka sun dress). A 

hiki nō hoʻi ke ʻauʻau kai me kēia apo lima! He 

mea ia e hiki ke hoʻonaninani i nā ʻano lole a me 

nā ʻano hana like ʻole o ka wahine. 

ʻO ka mea nāna e hana i ke apo lima o kai, he 

kanaka ahonui, lima mālie, a makaʻala hoʻi. 

Pono ke ahonui no ka mea he kanakolu a ʻoi 

minuke ka lōʻihi o ka hana ʻana i hoʻokahi apo 

lima. No laila, o ka lōʻihi o ka hana ʻana i ʻekolu 

mau apo lima, ka nui o nā apo lima e komo mau 

ai i hoʻokahi manawa, he hoʻokahi hola me ka 

hapa a ʻoi. Pono ka lima mālie no ka mea, e wili 

puka ʻia ka mea hoʻonaninani a inā loaʻa ʻole ka 

lima mālie, hele a manamana lima ʻole paha ke 

kanaka nāna i hana. Pono ka makaʻala no ka 

mea hoʻohana ʻia ka lama a inā makaʻala ʻole 

hiki ke wela ka ʻili a ʻeha nō. 

ʻO ka makelia nui no ka hana ʻana i ke apo lima 

kahakai, ʻo ia nō ka pūpū a me ke aniani nalukai. 

He mau pūpū like ʻole ma kahakai e hoʻohana 

ʻia no kēia apo lima. Hoʻohana koʻu kaikuaʻana i 

ʻehiku mau mea mai ke kahakai: he pūpū puka 

(puka shell), ka pūpū puʻu (cone shell), ka leho 

(cowry), ka pūpū triton, ke aniani nalukai (beach 

glass), ka pūpū drupe, a me ka pūpū miter. 

ʻOkoʻa nā ʻano a me nā waihoʻoluʻu o kēlā me 

kēia pūpū. ʻO ka hapanui o nā pūpū, he pūpū 

maʻamau. Akā, he pūpū laha ʻole ka pūpū miter. 

Wahi a koʻu kaikuaʻana, ma ke kai hohonu e 

loaʻa ai nā pūpū laha ʻole a ma ke kai pāpaʻu e 

loaʻa ai nā pūpū maʻamau. Nani nō nā pūpū like 

ʻole, akā, ʻo nā pūpū o Niʻihau nā pūpū laha ʻole 

loa. Ma Niʻihau wale nō e loaʻa ai ia mau pūpū, 

a ʻuʻuku ka ʻike ʻana. No laila paʻakikī ka ʻohi 

ʻana i kekahi mau pūpū o Niʻihau. A no laila 

paha i makemake nui ʻia ai kēia ʻano apo lima 

pūpū, i ʻoi aʻe ai ka hikiwale o ka loaʻa ʻana mai. 

 No ka ʻohi ʻana i nā pūpū, hele koʻu kaikuaʻana 

i ka hana ʻana e kapa ai he Mermaiding. Kapa 

ʻia kēia hana ʻo ka Mermaiding, no ka mea, 

komo kona wāwae i nā lā (fins) a luʻu aku a aea 

mai. Hele ʻo ia me kona mau hoa i ka 

Mermaiding, me kekahi ʻeke ma kona kīkala. 

Kapa ʻia kēia ʻeke ka Booty Bag no ka mea 

hoʻokomo ʻia kana booty, ʻo ia hoʻi ka pūpū, i 

loko o ke ʻeke. Ma hope o ka Mermaiding, 

hoʻihoʻi ʻia mai nā pūpū a me nā aniani nalukai i 

ka hale a waiho ʻia ma ke pākaukau. I kona ʻohi 

ʻana i ka pūpū, inā ʻike ʻo ia i kekahi papaʻi i 

loko o ka pūpū, ʻaʻole ʻohi ʻia. I kekahi manawa 

aia ka papaʻi i loko o ka pūpū i hiki ʻole ke ʻike 

ʻia i ka ʻohi ʻana. Inā pēlā, ʻai ʻia e nā naonao ke 

waiho ʻia ma ke pākaukau. Ma hope iho, holoi 

ʻo ia i nā pūpū a me nā aniani nalukai a 

mākaukau no ka hana ʻana i apo lima. “He mea 

leʻaleʻa ka Mermaiding, a he mea maikaʻi no 

koʻu ola kino,” wahi a koʻu kaikuaʻana. He 

pōmaikaʻi nō hoʻi ia no kākou, ka poʻe nani i nā 

mea waiwai o ke kai. 

Hinuhinu ka ʻike ʻana i ke apo lima o kai a aia 

he mau mea hou aʻe mai ke kahakai i 

hoʻokaʻawale  ʻia ai ia apo lima mai nā apo lima 

o ka wā kahiko. He mau mea waiwai ia mau apo 

lima o kai a he nani nō e like me ka moena 

pāwehe o Mokuleʻia. No laila, e nā wāhine e 

ʻimi nei i mea hou e hoʻonaninani ai i kou kino, 

inā he pāʻina kāu a pono ʻoe e koho i kekahi mea 

hoʻokohu, mai kuʻihē, e koho i ke apo lima nani 

o kai! 

Kahulanui: Hula Kuʻi 
na Kahaku Asing 

 ʻAuhea ʻoe e ka mea hoʻolono mele Hawaiʻi! 

Eia lā! Ua puka maila he pāleo kūikawā! ʻAʻole 

i like aku me nā pāleo maʻamau e hoʻopuka ʻia 

ana i kēia au e holo nei. Aia kekahi hui mele 

ʻeleu lua ʻole i ko lākou kaila, a ʻo Kahulanui nō 

ia. Ua puka mai nei sēdē hoihoi ma lalo o ka 

malu o Palm Records i ka makahiki i hala aku 

nei. ʻAʻole paha i lilo ia pāleo i mea kaulana loa 

ma hope pono o kona hoʻopuka ʻia ʻana. Eia kā, 

ke hoʻolele ʻia nei nō kā lākou mau mele ma ka 

lēkiō. 

Aia ʻehā mau kānaka ma loko o kēia hui ʻo 

Kahulanui. ʻO Lolena Naipo Jr. ke alakaʻi o ia 

hui mele a ʻo ia ka mea nāna i hoʻonoho i kēlā 

me kēia mele ma ua pāleo nei. ʻO ia nō hoʻi ka 

leo alakaʻi. I kona wā e kamaliʻi ana, ua 

hoʻolohe ʻo ia i ka hīmeni ʻana o nā puʻukani 

kaulana like ʻole e laʻa me Alvin Isaacs, Genoa 

Keawe, a pēlā aku. He ʻohana kona i kamaʻāina i 

ia mea he mele Hawaiʻi. ʻO kona kupunakāne, 

ʻo ia ka mea nāna i alakaʻi i ka Royal Hawaiian 

Band, ʻo Robert Kahulanui ia. A ʻo kona makua 

kāne, ʻo Rodgers Naipo, ua hoʻokani ʻo ia i ka 

pahu kū nui me ʻAnakē Genoa mā. No laila, he 

kāne ia i kamaʻāina i nā mele Hawaiʻi a me nā 

puʻukani i hala aku nei. ʻO kekahi mea kupanaha 

naʻe, i ka wā a kona pāpā i hiki ʻole ai ke 

hoʻokani no ua Genoa nei, lilo akula ua ʻo 

Lolena nei i pani hakahaka no kona pāpā. Ma 

laila ʻo ia i aʻo mai ai i nā mea like ʻole ma o ka 

hoʻokani ʻana me ua puʻukani kaulana nei. 

Ua makana ʻia iaʻu ua pāleo nei e kuʻu hoa, a ʻo 

ia ka mea nāna i hīmeni ma ka pāʻina hoʻopuka 

sēdē no Kahulanui. Wahi āna, ua kamaʻāina ʻole 

ʻo ia i ia hui mele ma mua o kona hoʻokani ʻana 

ma ia pāʻina. Eia kā, i kona wā e hoʻolohe ana iā 

Kahulanui, me he mea lā, ua hiki ʻole ke noho 

paʻa ma ka noho ma muli o ka ʻeleu a me ka 

leʻaleʻa o kāna e lohe ana. Wahi a ia hoa, ʻo kēia 

ka mea a māua i hoʻomanawanui ai. Ma kona 

kaʻa uila māua i hoʻolohe pū ai i ia pāleo. Ua 

like nō kaʻu hana me kāna; ʻo ka shimmy aku 

shimmy mai kā māua ma luna mai o ke kaʻa, a i 

ke ala hele wāwae nō hoʻi! He kaila swing a he 

big band nō kā lākou. 

ʻOiai no New Orleans mai ka jazz a me ka swing,  

ua makemake ʻia ia mau kaila mele e ka poʻe 

Hawaiʻi i ka wā i hiki mai ai ia mau mele i 

ʻaneʻi. A, ua hoʻokomo ʻia kēia mau ʻano mele 

ʻē i loko o nā mele Hawaiʻi e laʻa me “Analani E” 

a me “Holoholo Kaʻa”. ʻO kēia mau mele ʻelua, 

he mau mele Hawaiʻi ia i hoʻonani ʻia e ua kaila 

haole nei. I ka lohe ʻia ʻana o nei mau mele, ua 

makemake ka poʻe he nui i ka hua o ia mele ʻē 

ʻana. ʻO kekahi mau kānaka ʻē aʻe, ʻaʻole paha 

lākou makemake. Eia kā, ua pio a hoʻopio iki ʻia 

paha ka hoʻomau ʻana i ia ʻano mele no ke kumu 

ʻole paha. ʻAʻole i hoʻopuka nui ʻia kēia ʻano 

mele no kekahi mau makahiki. Na kēia pāleo 

paha e hōʻike aku iā Hawaiʻi i ia wā i hiamoe iki 

mai. 

Ma nei pāleo e hoʻolohe ai i nā mele Hawaiʻi i 

kamaʻāina iā kākou ma muli o ke kaulana o ia 

mau mele. ʻO "Noho Paipai" kekahi o nā mele a 

ua pākuʻi ʻia me ke mele ʻo "Ta Hā Ua Lā" na 

Alvin Isaacs. ʻO "Kalena Kai" kekahi o nā mele 

kaulana i hoʻopaʻa ʻia e lākou. Aia ʻekolu mau 

mele hou i haku ʻia e Lolena a me kona ʻohana. 

ʻO "Kahulanui" me "Kuʻu Home A I 

Waimanalo" nō ia. A, aia hoʻokahi mele hapa 

haole, ʻo "Not Pau" ia. Eia naʻe, mai poina, 

ʻaʻole like ke ʻano o kēlā me kēia mele. ʻOiai, ʻo 

"Noho Paipai" kekahi mele i kamaʻāina loa iā 

kākou, ʻaʻole paha e like ana ke ʻano maoli o ia 

mele me ka Kahulanui nei i hana ai. I ka wā e 

lohe ai ʻoe i nei pāleo, e lohe koke ana ʻoe i ia 

kaila kū i ka hoihoi. 

No laila, inā nō paha he makemake kou e 

hoʻolohe i kēia wahi pāleo nei, e naue aku ʻoe i 

kahi e loaʻa ai a kūʻai wale aku! Inā he ake nō 

hoʻi kou e ʻike maka iā lākou ma ka hīmeni ʻana, 

ma ʻaneʻi nō e ʻike ai i nā wahi a lākou e 

hoʻokani ai: 

 http://www.facebook.com/pages/Kahulanui. 

 

E nihi paha ka hele… ʻO ka shimmy aku paha 

kāu e hulahula ai! Uiha! 

 

 

He Moʻolelo no Pāʻao 
na Awapuhi Koanui-Kong 

I ka wā kahiko, ma ka ʻōlelo ke ola o nā 

moʻokūʻauhau, nā moʻolelo a me ka lāhui 

Hawaiʻi. He mau moʻolelo waiwai ko ka 

Hawaiʻi nāna e hōʻike mai i nā haʻawina no ke 

ola. Eia kekahi moʻolelo i kākau mua ʻia e 

Kamakau, a kākau hou ʻia ma ʻaneʻi, e pili ana i 

ka hana ʻino a me ke kuhihewa o ke kaikuaʻana 

a me ke kaikaina. Kapa ʻia kēia moʻolelo he 

moʻolelo no Pāʻao. 

He mau mahiʻai ʻo Lonopele lāua ʻo Pāʻao. ʻO 

Lonopele ke kaikuaʻana a ʻo Pāʻao ke kaikaina. 

Mālama pono ʻo Lonopele i kana kīhāpai me ke 

kanu ʻana i nā lāʻau hua ʻai he nui. I kekahi 

manawa, ua pau nā hua o kā Lonopele kīhāpai i 

ka ʻaihue ʻia. Manaʻo ihola ʻo Lonopele na ke 

keiki a Pāʻao i ʻaihue i nā hua. No laila hele ʻo 

Lonopele me ka huhū e kuhi lima aku i kā Pāʻao 

keiki. E ka mea heluhelu, e nānā pono i kēia 

māhele. Eia kahi i hoʻomaka ai ka hakakā ma 

waena o nā kāne ʻelua. Pane akula o Pāʻao ma 

ka ʻōlelo ʻana, “ua ʻike maka ʻoe na kaʻu keiki i 

ʻaihue i kāu mau hua ai?” Pane ʻo Lonopele “Ua 

ʻike wau i kāu keiki e hele ana i kahi o nā hua ʻai. 

ʻAʻole wau i ʻike maka i kona ʻaihue ʻana akā na 

wai hou aku ia hana kolohe.” Ma muli o ka 

manaʻo o Lonopele ʻōlelo aku ʻo Pāʻao e kaha 

ana ʻo ia i ka ʻōpū o kana keiki ponoʻī. Inā ua 

loaʻa ka hua ʻai ma loko o kona ʻōpū, ua pololei 

nō ʻo Lonopele. I ka wā kahiko, ua ʻoʻoleʻa loa 

ke aupuni Hawaiʻi, ʻaʻole i like me kēia au. Inā 

ʻaihue ʻoe, o ka moku akula nō ia o kou mau 

lima.  Me kēia ʻōlelo a me ka ʻole o ka noʻonoʻo, 

kakaha akula ʻo Pāʻao i ka ʻōpū o kana keiki. ʻO 

ka make ihola nō ia. Kaumaha wale ʻo Pāʻao. 

Huhū loa ʻo Pāʻao iā Lonopele me he mea lā 

nāna nō i kaha i ka ʻōpū o kana keiki a make, 

akā ua hiki iā Pāʻao ke huli alo aku i ka ʻōlelo a 

Lonopele. No wai lā ka hewa? No Pāʻao paha ka 

hewa. 

Keiki ʻole nō ʻo Pāʻao, a mākaukau no ka pānaʻi. 

ʻŌhumu ʻo ia i mea e make ai ke keiki a 

Lonopele a e kū hoʻi kona maka ia a haʻalele 

koke i ia ʻāina. Kāpili o Pāʻao i mau waʻa e holo 

ai. Ua maikaʻi loa ia mau waʻa no laila ua 

hoʻokapu ʻo ia, ʻaʻohe kanaka nāna e hoʻopā i nā 

waʻa. Aia a hoʻokuʻu ʻia ke kapu o nā waʻa, ua 

hiki. 

Lōʻihi ke kali ʻana o ka noa maila o nā waʻa. I 

loko o ia manawa kapu, hele maila ke keiki a 

Lonopele a paʻipaʻi i nā aʻoaʻo o ke kino o nā 

waʻa. Lohe ʻo Pāʻao mā i ke kamumu o nā waʻa. 

ʻIke maka kekahi o nā kānaka i ke keiki a 

Lonopele e hana kolohe ana no laila kēnā ʻo 

Pāʻao e kiʻi i ia wahi keiki a pepehi iā ia. Ma 

hope maila, ua pau ke kapu o nā waʻa a noa. 

Lawe ʻia ua keiki nei a waiho aku i ka lona hope 

o nā waʻa. ʻO kēia ka pānaʻi a Pāʻao. Ua 

maopopo ʻē iā ia e hele mai ana ke keiki a 

Lonopele a hoʻopā i nā waʻa i ka wā kapu. ʻO ia 

ke kumu i kapu ai nā waʻa no ka manawa lōʻihi. 

He maʻalea ka hana a Pāʻao. 

I ka hala ʻana o ʻelua a ʻekolu paha lā, iho o 

Lonopele ma kahi o nā waʻa e huli ai i kana 

keiki. Nānā o Lonopele i nā waʻa a kona 

kaikaina i kāpili ai a mahalo aku i ka maikaʻi. 

Kilohi ʻo ia i mua a i hope o nā waʻa. I kona hiki 

ʻana i hope, ʻike ʻo ia i ka mumulu a ka nalo 

paka ma kahi o ka lona hope. ʻO ke kino make o 

kana keiki ponoʻī ke kumu o ia mau nalo! Uē 

kanikau ihola nō ʻo ia, ʻaʻole i kana mai kona 

minamina i ke keiki. Ua wale aku ʻo ia iā Pāʻao 

me ka huhū, “Kupanaha nō hoʻi ʻoe, nau nō i 

hoʻomake aku i kāu keiki ponoʻī a laila pepehi 

maila i kaʻu. E haʻalele ʻoe, e ke kanaka ʻino!” 

Hoʻomākaukau ʻo Pāʻao no ka holo moana. Ua 

holo pū he kanakolu kumamāwalu mau kānaka 

ma ia mau waʻa. ʻAneʻane ʻo ia a holo aku a 

kāhea maila kekahi poʻe kānaka ma ka pali mai 

o Kaʻakoheo. He mau kāula lākou. Makemake 

lākou e holo pū me Pāʻao. Kāhea aku ʻo Pāʻao iā 

lākou e lele mai ka pali i mea e hōʻike ai i ko 

lākou mana. ʻO ka make ihola nō ia o lākou a 

pau koe aku hoʻokahi kāula nona ka inoa o 

Makuakaumana. Lele aku ʻo ia me he manu lā a 

kau ma luna o ka momoa. E like me ka wānana a 

Kālaikuahulu, ʻo Makuakaumana ke kāula e 

alakaʻi iā ia a hiki i ka ʻāina hou. E ʻike ana ʻoe, 

e ka mea heluhelu, ma ka hopena o ka moʻolelo, 

e ʻole ke kāula, ola ai ʻo Pāʻao mā. Wahi a 

Kālaikuahulu ʻo Makuakaumana ka inoa o ke 

kāula e alakaʻi i ka ʻāina hou. I ko Pāʻao lohe 

ʻana i kēia inoa ua maopopo pono iā ia, he kāula 

kūpono nō e holo pū. 

Iā Pāʻao mā ma ka moana, hoʻouna maila o 

Lonopele i nā ʻino like ʻole e hoʻopilikia iā 

lākou. ʻAʻole i pilikia nui ʻo Pāʻao no ka mea ua 

hoʻomākaukau mua ʻo ia i nā waʻa me ka uhi 

ʻana a paʻa i ka ʻahu. I ka wā i ikaika loa ai ka 

makani, haluku aʻela ke aku, hoʻolili ihola ka 

ʻōpelu, mālie ke ʻino a malino ke kai. 

Inā hoʻouna ʻoe i ka ʻino iā haʻi, e like pū ana ka 

ʻino e loaʻa ai ʻoe. ʻAʻole maikaʻi ka pānaʻi no 

ka mea e eo ana ʻolua a ʻelua. Inā ʻaʻole ʻo Pāʻao 

i hoʻomake aku i kana keiki ponoʻī a kuhihewa 

iā Lonopele, inā ua ola ka lāua mau keiki. ʻO ka 

pono ka noʻonoʻo mua a ʻimi i pane no ka pilikia 

me ka ʻole o ke kuhihewa ʻana. Ua ola ʻo Pāʻao i 

ke kāula. Nāna nō i hoʻopalekana iā Pāʻao a me 

kona poʻe kānaka. 

Ua haʻi hou ʻia kēia moʻolelo me ke kōkua o ka 

puke Ke Kumu Aupuni i kākau ʻia e Samuel 

Mānaiakalani Kamakau. 

ʻO Helumoa i ka Malu o ka 

Ulu Niu 
na Kaimana Chock 

I Helumoa ma Waikīkī i mālama ʻia ai kekahi 

hōʻike hula e ka Hālau Mōhala ʻIlima i kēlā me 

kēia ahiahi Poʻaono o ka mahina o Kēkēmapa. 

ʻO ka hula kahiko ka i hōʻike ʻia e ka hālau me 

ka mākaukau a me ka nani o nā ʻōlapa e hula ana. 

A ma muli o ia mau hula i hula ʻia e ka hālau i 

ʻike ai ka poʻe malihini i hele mai i ke ʻano 

maoli o ka hula. 

ʻO nā hula i hōʻike ʻia nā hula pili i kēia wā a me 

ka wā i hala loa, akā, he mau hula i kū i ke kaila 

kahiko nā hula a pau i hōʻike ʻia. I hoihoi aʻe ka 

hula i kēlā me kēia Poʻaono, ua ʻokoʻa iki ke 

kaina hula i hōʻike ʻia i kēlā ahiahi kēia ahiahi, a 

ua koho ʻia kekahi mau mele i hoʻohanohano ai i 

nā aliʻi kahiko, a i hoʻomanaʻo ai i kekahi mau 

hana o kēia mau lā. ʻO Pauahi, o Kalākaua lāua 

ʻo kana wahine ʻo Kapiolani, a ʻo Kaʻiulani 

kekahi mau aliʻi i hoʻohanohano ʻia. 

Ma ka lā 22 o Kēkēmapa, ua koho ʻia nā mele e 

hoʻohanohano aku i ke Kamāliʻi Wahine ʻo 

Pauahi Pākī Pihopa, no ka hoʻomanaʻo ʻana i 

kona lā hānau (ma ka lā 19 o ia mahina). Iā 

Pauahi i ʻili ai ka ʻāina ʻo Helumoa, kahi a 

Kamehameha i noho ai i ka wā i hala, a ma ia 

ʻāina i mālama  ʻia ai ua mau hōʻike nei. No laila 

i hula ʻia ai nā hula pili iā Pauahi a me ka ʻohana 

Kamehameha, e laʻa ka hula pahu ʻo Aloha 

Hōnaunau a me ka hula ʻiliʻili o Kahakuohawaiʻi 

(no ke Kamāliʻi Kāne ʻo Albert, ke keiki a 

Kamehameha IV). 

Ma o kēia ʻano hana kākou e hoʻola hou ai i nā 

moʻolelo o ko kākou mau kūpuna. E mau ana nō 

hoʻi nēia hana i Ianuali, ma o ka hula ʻana o kahi 

Hālau o ke ʻAʻaliʻi Kū Makani, a e hula ana nō 

kekahi hālau ʻokoʻa i kēlā me kēia mahina. E ola 

mau ka nani o ko kākou ʻāina, ko kākou mau 

kūpuna, a me ko kākou mau aliʻi ma o ka hula, e 

like me kai hōʻike ʻia i ka malu o ka ulu niu o 

Helumoa. 

Kalākaua iā Kapiolani 
na Buddy Martin 

Aloha mai e nā liko o Hawaiʻi. Ua loaʻa kēia 

mele iaʻu i ka manawa i komo mua ai i kā kaʻu 

kumu hula hālau. Ua pōmaikaʻi nō wau i koʻu 

kipa ʻana a me ka loaʻa ʻana o kēia mele. Hū ka 

nani o kēia mele ke heluhelu aku!  

Hū aʻe ke aloha i loko oʻu i ka heluhelu ʻana i 

kēia mele nei. I loko o kēia mele, nui nā manaʻo 

aloha a Kalākaua i haku ai no kana wahine aloha, 

no Kapiolani. Ua haku mele ka mōʻī me ka ʻiʻini 

o kona poli. Ma muli o kona haʻalele ʻana i ke 

one hānau, i ua luʻuluʻu nō i ke kaumaha nui. 

ʻIke ʻia nei kaumaha o ka mōʻī ma loko o kana 

mele i haku ai. A hiki ke ʻike ʻia kona ʻiʻini i ka 

hoʻi hou ʻana mai i kona ʻāina hānau a me kana 

wahine pili i ka ʻili.  

No laila, eia kekahi moʻolelo kahiko e pili ana 

me ka huakaʻi a ka mōʻī ʻo Kahikukapuonalani i 

hele ai. ʻO ia ka mea mua i huakaʻi hele a puni 

ka honua. Nāna i hoʻokumu i ka hoʻolauna mua i 

nā ʻāina like ʻole ma ka honua. Ua makemake ʻo 

ia e hoʻopiʻi i kona one hānau maoli, iā Hawaiʻi 

nei nō.  

I Ianuali i ka makahiki umikūmāwalu 

kanawalukūmākahi, ua haʻalele ʻo Kalākaua iā 

Hawaiʻi nei. I Kapalakiko ʻo ia i hele ai i mea e 

noho ai ma mua o kona naue ʻana aku i Iāpana 

ma hope pono o kona hōʻea ʻana mai i 

Kapalakiko. ʻO Kalākaua ka mōʻī i huakaʻi i nā 

ʻāina ʻē a pau i mea e hoʻopili ai lākou me ko 

kākou ʻāina, ʻo ia hoʻi ʻo Hawaiʻi nei. I kēlā 

makahiki, ua piha nō ke aupuni i ka pilikia. Auē 

nō hoʻi, nele ke aupuni i ka ʻole o ko kākou mōʻī.  

Nui nā mea hoihoi i loko o kēia mele. I ka haku 

ʻia ʻana o kēia mele, ua haku ʻia i ka ʻōlelo haole. 

I nā laina ʻano like ka leo o nā panina laina i ke 

mele. No laila, he sonnet kēia na ka Hawaiʻi. He 

mea hoihoi kēia, no ka mea na Kalākaua i haku 

maikaʻi i ka ʻōlelo Hawaiʻi a me ka ʻōlelo haole. 

ʻO ke ʻoki ʻelua paha kaʻu punahele.  “ʻO ia aʻe 

one, he aloha au. Ke huli kuʻu alo no ka huakaʻi 

home.” Hū ka nani! Inā e heluhelu pono kou 

maka, hū ka waimaka e hāloʻiloʻi mai. I kuʻu 

manaʻo, i kona haku ʻana i kēia laina, ua huli nō 

ʻo ia e nāna ai i kona ʻāina i ʻike ʻole ʻia. Auē! 

Nui kona aloha no kona ʻāina a me kona Lāhui.  

Ua hū aʻe ke aloha a me kona ʻiʻini e hoʻi hou i 

kona ʻāina hānau a me kana wahine ʻo Kapiolani. 

No laila, na ka mōʻī ʻo Kahikukapuonalani, ʻo ia 

hoʻi o Kalākaua, i haku i kēia mele nei.  Ua nani 

maoli nō ke aloha a kā Hawaiʻi.   

Kalākaua iā Kapiolani 

Kākau ʻia ma luna o ka Oceanic, Feb. 16, 1881 

Ma ka Meridiana o Honolulu, i ka Latitū 33 

Lonitū 157 30’ 

ʻO ka ʻike lihi aku i nā ʻae one ma ʻō 

Kā koʻu mau maka e ake nei 

Me ka pule e hōʻea hou au i laila 

Mai ʻae i kaʻu ʻupu e ko ʻole! 

ʻO nā nalu huakea lelehuna, 

O ia ʻae one, he aloha au 

Ke huli kuʻu alo no ka huakaʻi home 

E nalo nā manaʻo hele ʻauana 

E kuʻu a aloha e kali ala, nou koʻu hāʻupu 

Me ka lei maile ma kou ʻāʻī 

ʻO! E haʻi mai e ke kai kupikio inaina 

Ahea pau kāu kokōhi ʻana iaʻu? 

ʻO ka hui me ʻoe, he mea hiki ʻole 

ʻOiai ua ʻokia e ke kai nui ʻē 

Puana aku naʻe au e ka ipo aloha 

He manaʻolana koʻu e hui hou kāua 

ʻO kou aloha me ka manaʻo ʻoiaʻiʻo 

Ke kiaʻi ma koʻu alahele 

E ʻike au i ka poepoe honua 

I makana naʻu ia aloha, (eō!) 

Kanikani Pila, Kani ma ʻŌ 

ma ʻAneʻi 
na Kamuela Fong 

 Aloha ʻoe e Ka Ulu Hoi– 

– ka ipukukui ikaika nō; ke hoʻomālamalama nei 

iā Mānoa ʻāina a hulili nā koe puke. He hoa 

makamaka kēia haumāna nei e kākau nei i kēia 

moʻolelo no nā hoa kula e ʻike a e kilohi ana i 

kou kino noho punaewele. E kaomi kākou i nā 

loulou o kēlā moʻolelo kēia moʻolelo a e ulu nō 

ko kākou hoihoi i nā ʻōlelo au e mālama ai. Me 

ka leo ake nui wau e hoʻopuka ai i kēia manaʻo 

iā ʻoe, e Ka Ulu Hoi. 

Eia hoʻi ke kumu o kēia kākau ʻana, me ka nīnau 

ʻana penei: mai ka ʻāina hea mai kēia mea ʻo ka 

pila? A pehea lā ke ʻano o kona hoʻokani ʻia 

ʻana? ʻO ka pila, ua noho mau ʻo ia ma waena o 

nā lina poepoe hīmeni me hoʻokahi wale nō 

kuleana; ʻo ia hoʻi ka hoʻokani ʻia ʻana ona e nā 

kānaka. Ua kapa ʻia kēia hui ʻana o nā kānaka e 

hoʻokani pila, ʻo ia hoʻi ke "kanikapila" a pēia 

nō ka inoa a i kēia lā. ʻŌlelo ʻia e nā kūpuna, a 

ʻōlelo ʻia e nā ʻōpio; kani nō ka pila me ka 

hopohopo ʻole i ke ʻano o nā mele e hoʻokani 

ana. Inā nō he mele Hawaiʻi a Hawaiʻi ʻole paha 

ia, he kanikapila nō ia hui ʻana. Eia hou aʻe, ua 

mālama kākou i ka huaʻōlelo ʻo "kanikapila" no 

ka hoʻokani ʻana i nā ʻano pila like ʻole: ʻo ka 

ʻukulele ʻoe, ʻo ke kīkā ʻoe, ʻo ka pila nui ʻoe, ʻo 

ka pila puhipuhi (organ/piano) ʻoe; he mau pila 

lākou a pau. ʻAʻole kākou nānā i ke ʻano o ka 

pila, ʻo ka mea nui, ʻo ia ka hoʻokani ʻana, ʻoiai, 

i mea aha ka pila ke hoʻokani ʻole ia e ke 

kanaka? 

Ma ka ʻōlelo haole, ʻo ka pila, he fiddle ia. A i 

kēia mau lā, ua emi nui mai a oki kā kākou 

hoʻokani ʻana i ka fiddle ma ke kanikapila, a 

pēia pū me ke kīkā Pukikī (mandolin). Akā, he 

aha lā ka fiddle? He inoa ʻano kapakapa ia no ka 

waiolina, ʻo ia hoʻi ka violin. Aia nō ka ʻokoʻa 

ma loko o ke ʻano o ka hoʻokani ʻana. ʻO ka 

fiddle, ua pili ia i ke “mele welo” (folk music). A 

ʻoiai ua lawe ʻia mai nā pila a pau i Hawaiʻi nei 

mai kahi ʻē mai, ua hoʻohawaiʻi koke iā lākou i 

mea e pili loa ai i ko kākou welo. 

 E like me kaʻu i ʻōlelo ai ma luna, ʻo ka pila, he 

inoa ʻano kapakapa ia no ka waiolina; a no nā 

kānaka e noho ana ma ka ʻāina hema o ʻAmelika, 

ka ʻāina puni i ke mele Country, ua hiki ke kapa 

ʻia nā mea hoʻokani kaula a pau he ʻano pila, e 

like me ka panakiō (banjo), ka pila nui, ke kīkā, 

a pēlā wale aku. Mai laila mai paha ko kākou 

noʻonoʻo ʻana no ka inoa o ka pila, ʻoiai ʻo ka 

pili ma waena o nā pila a pau, ʻo ia hoʻi ka 

hoʻokani ʻana i nā kaula. ʻO kekahi mea hoihoi, 

ua hoʻohakuhia ka steel guitar ma Hawaiʻi nei, a 

ua lawe ʻia aku i ke mele Country i pila hou no 

lākou. ʻO kēia mau pila, he ʻano ʻohana pila ia 

no ʻAmelika, ʻoiai ua hoʻokani mau iā lākou 

kekahi me kekahi. Akā naʻe, e like loa me 

Hawaiʻi, ua lawe ʻia nā pila i ʻAmelika me nā 

eʻe moku o kahi ʻāina ʻē. 

Ua nui ke aloha o nā kānaka Irelani a me nā 

kānaka Sekotia i ka hoʻokani ʻana i ka pila / 

fiddle” a he welo ikaika ko lākou nona. A 

maopopo iā kākou, ʻo ke kīkā, he pila Paniolo ia 

mai Sepania mai. ʻO nā Kelemania, ua lawe mai 

lākou i ko lākou ʻano pila, ʻo ke kukima 

dulcimer ka inoa; a ʻo nā Ikalia, ua makana mai 

lākou i ke kīkā Pukikī (akā he Ikalia). Noʻonoʻo 

kekahi poʻe, ʻo ka panakiō, he pila ia i hānau ʻia 

ma Potugala a i ʻole ma Apelika komohana, ʻoiai 

hoʻokani kekahi lāhui o Apelika i ke kora. He 

sitar ko ka Inia, he shamisen ko ke Kepanī, he 

sanxian ko ka Pākē, a he berimbau ko ka 

Barazila i loko nō o ko lākou hakakā hula o ke 

capoeria. A ʻo ka ukeke nō hoʻi kekahi mea 

hoʻokani kaula a ka Hawaiʻi i ka wā kahiko. No 

laila, ua kanikani ka pila ma ʻō a ma ʻaneʻi o ka 

honua me ka hui ʻana o nā kānaka e hoʻokani 

pila me he kanikapila lā hoʻi! Akā nō naʻe, ke 

ʻauana nei ka noʻonoʻo o ka mea nona nā 

manamana e kikokiko nei i kēia moʻolelo, e hoʻi 

hou kākou i ka pila, ʻo ia hoʻi ka fiddle. 

ʻO ka ʻohana waiolina, he 

ʻekolu ona plala: ʻo ka 

viola, ka cello, a me ka 

double bass. Ua 

hoʻokaulana ʻia lākou ma 

Ikalia, ma kahi o ke 

kenekulia 16. ʻO violin, 

mai ka huaʻōlelo Lakina o 

vitula, ʻo ka stringed 

instrument ia. A manaʻo 

kekahi, he ēwe ka vitula o ka lira, ʻo ia hoʻi 

kekahi ʻano pila kahiko loa o nā poʻe Helene. ʻO 

kekahi mea like ma waena o lākou a pau o luna 

nei, ʻo ia ka hoʻohana ʻana i ka bow i mea e 

hoʻokani ai i nā kaula. ʻO ka home kiʻekiʻe 

maʻamau o ka waiolina, ʻo hoʻi ka orchestra, 

kahi i mālama  ʻia ai ke kaila mele Classical a 

me ke kaila haku mele o ka symphony. A ma 

kēia hui ʻana o ka poʻe orchestra lākou e 

hoʻokani ai i nā mele pili i ko lākou ʻāina. He 

mea nui ia. 

No laila, he waiwai kēia huakaʻi ʻana mai o ka 

pila mai kahi ʻē loa a hiki mai i ko kākou ʻāina, a 

me ko kākou pā hale o hope. He ola ko ka pila 

ma loko o nā lāhui he nui, a ʻoiai ua loaʻa kona 

kaulana ma ke kaila mele Classical, he mea pili 

pū ia i ke mele welo mai ʻEulāsia, a hiki i 

ʻAmelika, a hiki loa mai i Hawaiʻi nei. E nā 

kānaka puni i ke kanikapila, e hoʻokani pila 

kākou kekahi me kekahi e mālama ai i nā mele 

welo o kākou. E like loa me ka hoʻopaʻa ʻana o 

ka ʻiako i ka waʻa, a me ka nakiʻi ʻana o ka lipi o 

ke koʻi i ka au koʻi, ʻo ke kaula o ka pila ke 

hoʻopili i nā kānaka a paʻa, ma o ke koekoe ʻia o 

ua mau kaula nei e ʻike ai i ka nāueue o nā 

kānaka. 

Hoʻolaha: He Pō Leʻaleʻa 
na Buddy Martin 

Welina mai ke aloha e 

nā poʻe e heluhelu ana 

i kēia nūpepa hoihoi 

nei.  Eia nō ka hoʻolaha no kekahi hōʻike hula 

leʻaleʻa e hōʻikeʻike ʻia ana nō. Nā Hālau i ka 

Wekiu e hula ana. I ka lā umi o Pepeluali e hele 

a nanea ʻoukou i kēia hōʻike, ʻo ia hoʻi ʻo “Live, 

Laugh, Love”.  Na nā haumāna e hoʻokipa ana iā 

ʻoukou me ka hula leʻaleʻa a ʻoluʻolu ma ka hale 

keaka o Hawaiʻi nei.  E nānā mai ʻoukou i ka 

hula a nā haumāna o Hālau i ka Wekiu, a e 

kākoʻo mai i ko mākou hula ʻana ma ka Mele 

Manaka.  Inā he ʻiʻini kou, o hele ʻoe i ia 

hōʻikeʻike hoihoi ʻo “Live, Laugh, Love.”  

E ola ka hula a ka Hawaiʻi!  

Inā hoihoi, o lekauila mai: ernesty@hawaiʻi.edu 

Hoʻolaha: E Hele mai i kahi 

NHSS! Na mākou ʻoe e 

Koʻo! 
na Kaimana Chock 

Aia ʻelua mau keʻena no nā haumāna Hawaiʻi 

ma ke kahua kula ʻo Hawaiʻi ma Mānoa, a ma ia 

mau wahi ʻelua e mālama  ʻia ai nā mea kākoʻo i 

nā haumāna Hawaiʻi. Mālama ʻia kēia mau wahi 

ʻelua ma lalo o NHSS, ʻo ia hoʻi ka Native 

Hawaiian Student Services. Hoʻokipa ʻia nā 

haumāna a pau o kēia kula nei ma ia kauhale, 

ʻaʻohe kanaka o ka hoʻokipa ʻole ʻia. Ma lalo iho 

nō i kākau ʻia ai kekahi o nā kākoʻo e pāhola ʻia 

e kēia hui NHSS: Loaʻa nā hoa tuta nāna e 

kōkua ma ka makemakika, ke kākau ʻana i pepa 

kumumanaʻo, a me ka ʻōlelo ʻōiwi. Aia kekahi 

mau hoa kūkāe kūkākūkā ai nā haumāna i hele 

mua i kekahi kula kaiaulu. Mālama ʻia nā 

hālāwai hoʻonaʻauao, e laʻa ka "Safe Love" (no 

ka lā puʻuwai), nā seminā noi kālā no ke kula, a 

me kekahi mau hanana like ʻole. 

I kēlā me kēia Poʻakolu, loaʻa ka "hola ʻōlelo 

Hawaiʻi," ʻo ia hoʻi kekahi hui kūkākūkā no ka 

hoʻomaʻamaʻa ʻana i ka ʻōlelo. Mālama ʻia kēia 

hālāwai kamaʻilio mai ka hola 3 a i ka hola 4 o 

ka ʻauinalā, a ʻo nā tuta ʻōlelo Hawaiʻi (ʻo Keliʻi 

Ruth lāua ʻo kou mea kākau) ka mea nāna e 

alakaʻi i kēia kamaʻilio Hawaiʻi. Inā nō ʻoe e 

makemake i ka hoʻomaʻamaʻa ʻana i kāu ʻōlelo 

Hawaiʻi ʻana, e hele mai nō me ka hopohopo 

ʻole i ka hemahema paha o kāu ʻōlelo; he mea 

ʻole ia! ʻO ka hoʻolaulea pū ʻana ka mea nui. 

Inā nō ʻoe e ʻimi ana i kahi e hoʻonanea ai, a i 

ʻole kekahi mau hoa e kākoʻo iā ʻoe i kou hele 

kula ʻana, i NHSS nō ʻoe e hele mai ai! Aia 

mākou ma QLC (Queen Liliʻuokalani Center ma 

Varsity Circle) a me Kamakakūokalani (ma ke 

kahua kula ʻike Hawaiʻi). Wehe ʻia ka puka o 

kauhale ma ka hola 9 o ke kakahiaka, a hoʻopaʻa 

ʻia ma ka hola 4 o ka ʻauinalā. ʻAʻohe wāwae o 

ka iʻa, no laila, nau nō e hele mai i kahi NHSS a 

e kiʻi i wahi ʻono nou iho! 

 

Lā Launa Pū – Kau 

Kupulau 

ʻAuhea ʻoukou e nā leo hoʻomau o ka Lāhui 

Hawaiʻi!! 

Nā leo honehone o ka wao nahele, e kani ai ka 

leo a ka pololei!! 

E ala! E ulu! E naue mai! 

E like me ka mau, e mālama ʻia ana kekahi lā e 

launa pū ai nā hoa ʻōlelo Hawaiʻi ma ke kula 

hoʻomālamalama ʻo Puahia nei. E naue mai 

ʻoukou e nā mamo a Hāloa, a kau mai hoʻi i ka 

pūnana aloha o ka ʻōlelo makuahine. Ua lako ka 

hale peʻa i ia mea he ʻai ʻono, he kani nahenahe 

o ka pila Hawaiʻi, he pāʻani makahiki e 

māloʻeloʻe ai ke kino, a he kole e moni ai ka 

puʻu. Nou nō ka hewa i ke kipa ʻole ʻana mai! 

